
〈頌并序。蘄水王侯爲句容之六年。夏有麥一本而岐實者兩。甸人告祥。誦美侯政。侯不自有。本諸王明。諸生燾。敢拜手稽首以作頌曰。扵皇來牟。〉

〈厥明民受。自天降祥。于彼南畒。奚其祥矣。兩兩並秀。岐然而實。或左或右。野夫族談。斯祥斯覯。誰其耆之。侯我父母。繄侯來斯。我財我阜。殖我良榖。〉

〈櫛我稂莠。瑞應遄集。天實民牖。祝侯頌侯。願垂不朽。侯曰咈哉。乃言勿苟本本原原。𢡚莫是究。聖人龍飛。百祥奔湊。洪業所基。此邦日舊。方古豐沛。〉

〈暉暎先後。神斯賛襄。胡不單厚。矧兹體元。億祀伊首。帝命率肓。兆固非偶。念丕靈承。詎曰官守。敢竊天休。私以自取。目擊心抃。獻之王后。王后曰俞。〉

〈爾予足手。是邦予懷。爾弗予負。今兹之禎。其亦而輔。字爾民人。俾庶俾富。矢予膏澤。以洽孤㓜。侯拜稽首。天子萬壽。永錫祚祐。邦家之有。小子作頌。〉

〈爰愧吉甫。式歌且舞。庶傳悠乆。通州志李德輝。字仲實。通州潞縣人。中統三年。授太原路總管。至郡。崇學校。表孝節。勸耕桑。立社倉。一權度。凡可以〉

〈阜民者。無不爲之。嘉禾瑞麥。凡六出其境。元許有壬至治集瑞麥賦。大名爲河北大郡。開又屬州之大者也。皇上新守令之法。扵是哈答吉月魯〉

〈元臣白守忠公嚴。皆以郎官慎選。出守是州。未幾。政化大行。瑞麥駢生。或一麩而二實。或一莖而兩岐。二君寄圖。徵言於有壬。乃爲之賦曰。靈芝〉

〈兮三秀。珍木兮連理。箑蒲兮叢生。嘉蓮兮共蒂。是雖委祥疊貺之可書。曾不足以弭枵腹之殷雷。效粒米之狼戾。睠兹澶淵。芃芃大田。觸凍寖生。細〉

〈莖揷煙。四運周歷。六陽氣全。冷霧免殰。赫兮實堅。方翠浪兮漲陸。倏黄雲兮際天。乃軵我箱。揮釤電旋。京坻善收。中有異焉。金芒猬磔。珠實蟬聮。一〉

〈稃二粒。若子之攣。一莖兩岐。若首之駢。耄倪駭矚。奔走喧闐。念休徵之允叶。蓋有開而必先。即影而求其形。非根我黄堂之二賢乎。二賢設施。知所〉

〈先後。既基化於庠序。尤盡力乎畎畝。習福感其至誠。坤靈獻其英秀。漁陽張堪。壽安劉懷之美。寥寥乎無聞。乃一旦而我有。歸之二賢。確不敢受。歸〉

〈之天子。天子萬壽。昔聞縑史。兹應昌期。言之不足。故詠歌之。歌曰。天人夐邈兮。理則一機。天不自為兮。假人而為。焉得九州兮㫮若人斯。俾我𥠖民〉

〈兮。永不阻饑。陸子方詩題萬户府瑞麥圖。河中之野木連理。文人作頌何所美。鯉湖之水蓮雙葩。史臣紀異不足誇。木葉饑來豈堪食。蓮花逺觀〉

〈空有色。由來上瑞是豐年。芙蓉城外麥連天。一莖三穗攅秀頴。好事軍中萬口傳。閲武堂成政多暇。刀劒不如牛犢價。老農啖飯看昇平。竒祥異産〉


〈從天下。香餌先收夏隴雲。雪題可卜秋田稼。絶憐西蜀杜參謀。困饑空懷當世憂。崆峒麥熟無人穫。且問王師休未休。句容志元江東之瑞麥謡。〉

